MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI 

LAQGĦA NRU 3

L-Erbgħa 20 ta’ Ġunju 2018

Il‑Kumitat Permanenti dwar il-Ħatriet Pubbliċi ltaqa’ fil‑Kamra tal‑Kumitati Numru 1 fil‑binja tal‑Parlament, il‑Belt Valletta, fit-3.07 p.m.

L‑Onor. Edward Zammit Lewis ippresieda.

PREŻENTI

Il-Membri tal-Kumitat li kienu preżenti għal-laqgħa kienu l-Onor. Robert Abela, l-Onor. Clayton Bartolo, l-Onor. Emanuel Mallia u l-Onor. Carmelo Mifsud Bonnici.

Preżenti wkoll għall-Kumitat kien hemm l-Onor. David Agius, l-Onor Robert Cutajar, l-Onor. Kristy Debono u l-Onor. David Stellini.

MINUTI

Il-Minuti tal-Laqgħa Nru 2, li saret fis-6 ta’ April 2018, ġew ikkonfermati.


Fuq punt imqajjem mill-Onor. Carm Mifsud Bonnici li kull nomina li tiġi quddiem il-Kumitat għandha tkun akkumpanjata b’CV dettaljata u ċertifikat tal-kondotta, il-President tal-Kumitat qal li kien se jħejji abbozz ta’ protokoll, liema abbozz wara li jiġi diskuss u maqbul mill-Membri tal-Kumitat, kellu jiġi ċirkolat lill-Ministeri kollha.


SMIGĦ FIR-RIGWARD TAN-NOMINA TAN-NON EXECUTIVE CHAIR TAL-AWTORITÀ MALTIJA DWAR IL-LOGĦOB

Nomina tas-Sinjura Marlene Seychell bħala Non Executive Chair tal-Awtorità Maltija dwar il-Logħob

Fit-3.12p.m. il-Kumitat stieden lis-Sinjura Marlene Seychell biex tidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Il-Membri tal-Kumitat għamlu diversi mistoqsijiet lis-Sinjura Seychell relatati ma’ possibilità ta’ kunflitt ta’ interess li hi jista’ jkollha f’dan l-irwol, partikolarment in vista ta’ rapport li deher fil-gazzetta The Times of Malta dakinhar, 20 ta’ Ġunju.

Fuq punt imqajjem mill-Onor. Carmelo Mifsud Bonnici, is-Sinjura Seychell iddikjarat li hija ma ssibx diffikultà li tissottometti r-riżenja tagħha minn non-executive director ta’ Main Street Complex plc.

Punti oħra li tqajmu kienu dwar l-operat tal-Awtorità Maltija dwar il-Logħob, l-effetti ta’ Brexit fuq l-industrija tal-logħob, il-perċezzjoni internazzjonali dwar is-settur tal-logħob f’Malta, kif ukoll il-viżjoni u l-prijoritajiet tas-Sinjura Seychell għall-Awtorità Maltija dwar il-Logħob, inkluż l-isforzi kontra l-ħasil tal-flus, il-ġlieda kontra l-finanzjar tat-terroriżmu, il-Moneyval audit, il-konsultazzjoni strutturata mal-industrija, l-attirar ta’ xogħol ġdid f’din l-industrija, il-kummerċ ħieles u s-suq uniku.

Fuq talba tal-President tal-Kumitat, is-Sinjura Seychell ippreżentat kopja taċ-Ċertifikat tal- Kondotta tal-Pulizija.

Il-President tal-Kumitat ivverbalizza s-sottomissjoni lill-Kumitat tad-dokumenti li jidhru hawn taħt:

Dok. 1	Rapport li deher fil-gazzetta The Times of Malta tal-20 ta’ Ġunju 2018 intitolat OPM candidate for MGA ‘has conflict of interest’; u

Dok. 2	Ċertifikat tal-Kondotta tas-Sinjura Marlene Seychell datat 30 ta’ Mejju 2018.

Fit-3.49 p.m. l-Onor. Zammit Lewis irringrazzja lis-Sinjura Marlene Seychell u talabha tirtira mill-Kamra tal-Kumitat.

Wara li ġiet konkluża d-diskussjoni, il-Kumitat qabel li għandu jagħti parir favur il-ħatra tas-Sinjura Marlene Seychell bħala Non Executive Chair tal-Awtorità Maltija dwar il-Logħob skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru konċernat.


SMIGĦ FIR-RIGWARD TAN-NOMINA TA’ RAPPREŻENTANT PERMANENTI TA’ MALTA GĦALL-UNJONI EWROPEA

Nomina tas-Sur Daniel Azzopardi bħala Rappreżentant Permanenti ta’ Malta għall-Unjoni Ewropea

Fit-3.52 p.m. il-Kumitat stieden lis-Sur Daniel Azzopardi sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Il-President tal-Kumitat ivverbalizza li fuq talba tal-Kumitat is-Sur Daniel Azzopardi kien qiegħed jippreżenta dokument li jidher hawn taħt:

Dok. 3	Ċertifikat tal-Kondotta tas-sur Daniel Azzopardi datata 29 ta’ Mejju 2018.

Il-Membri tal-Kumitat għamlu diversi mistoqsijiet lis-Sur Daniel Azzopardi, fosthom dwar il-politika Ewropea dwar il-migrazzjoni, ir-relazzjoni bejn Malta u l-Parlament Ewropew, Brexit, il-fondi Ewropej li ser jiġu allokati għal Malta, is-sovranità tal-Istati Membri fil-qasam tat-taxxa, l-irwol li jista’ jkollu r-Rappreżentant Permanenti ta’ Malta għall-Unjoni Ewropea fl-attrazzjoni ta’ intrapriżi lejn Malta u l-kritika li l-Unjoni Ewropea topera b’defiċit fid-demokrazija.

Fil-5.07 p.m. l-Onor. Zammit Lewis irringrazzja lis-Sur Azzopardi u talbu jirtira mill-Kamra tal-Kumitat.

Wara li ġiet konkluża d-diskussjoni, il-President tal-Kumitat irreġistra li ma kienx hemm qbil unanimu dwar in-nomina proposta. 

Fil-5.15 p.m., meta l-President tal-Kumitat qiegħed il-mistoqsija dwar in-nomina tas-Sur Azzopardi bħala Rappreżentant Permanenti ta’ Malta għall-Unjoni Ewropea, intalbet votazzjoni. 

Il-Kumitat qabel li din il-votazzjoni kellha tittieħed immedjatament.

Il-Kumitat ivvota hekk:

VOTAZZJONI NRU 1: 		ĦIN: 5.16 p.m.                          

Favur: 4				Kontra:  3

L-Onor.				L-Onor.
Robert Abela				Robert Cutajar
Clayton Bartolo			Carm Mifsud Bonnici
Emanuel Mallia			David Stellini
Edward Zammit Lewis

In-nomina għaddiet b’4 voti favur u 3 kontra u għaldaqstant l-Onor. Edward Zammit Lewis informa lill-Kumitat li kien se jagħti parir favur il-ħatra tas-Sur Daniel Azzopardi bħala Rappreżentant Permanenti ta’ Malta għall-Unjoni Ewropea skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497, u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru konċernat.

Fil-5.19 p.m. il‑Kumitat aġġorna għal data li kellha tiġi komunikata aktar ’il quddiem.





							RAYMOND SCICLUNA
							SKRIVAN TAL‑KAMRA



KONFERMATI


							ONOR. EDWARD ZAMMIT LEWIS
[bookmark: _GoBack]							PRESIDENT TAL-KUMITAT
3

